
   Умăмра илĕртсе çуталать 

чукун çул,

тус-тăван, уйрăлас вăхăтсем

çитрĕ пуль.

Камăн пурччĕ унта хаярри,

çавăрас,

йӳçĕ тĕтĕм ĕмсе,

пĕреххут,

чыхăнас.



Умăмра илĕртсе çуталать

чукун çул,

кирлĕ мар хурланни, чун савни,

пăх та кул.

Çак çула медальсен çутипе

эп тухман,

хам чĕре еккипе утасси

тивĕç ман.

Умăмра илĕртсе çуталать

чукун çул,

ун вĕçне çитесси-тухасси

темĕн чул...



Тус-тăван, уйрăлас вăхăтсем

çитрĕ пуль,

кирлĕ мар апла чух ни чикар,

ни куççуль.

... Умăмра –

сивĕ ен.

Хăй çути тĕлкĕшет.

Хыçăмра

кăвайт пек

пуç тутри вĕлкĕшет.

